ޔައުމިއްޔާ

އިޤުތިޞާދީ ކޮމިޓީގެ 38 ވަނަ ބައްދަލުވުން. (25.08.2010)

ރިޔާސަތުން ވާހަކަދެއްކެވުން:
އަޅުގަނޑުމެންނަށް މި ފަށައިގަނެވުނީ ތަންކޮޅެއް ލަސްކޮށް. އާދެ، މިއަދު މަޖިލީހުގެ ފްލޯ އަށް ދެ ބިލެއްގެ މައްސަލަ ހުށަހަޅަން ޖެހިފައި އޮތުމާ އެކީގައި، އަޅުގަނޑު ތަންކޮޅެއް ލަސްވުމާ ގުޅިގެން މިހެން މި ދިމާވީ. އެކަމަށްޓަކައި އަޅުގަނޑު ވަރަށް ނިހާޔަތަށް ހުރިހާ ބޭފުޅުންނަށް ވަގުތަށް ދަންނަވާލެވުނީމަ ވަޑައިގެން ދެއްވީތީ ޝުކުރުދަންނަވަމުން. އަޅުގަނޑަށް ނާދެވުނީތީ ވަރަށް ބޮޑަށް މާފަށް އެދެމޭ ދަންނަވާލަމުން އަޅުގަނޑު ވާހަކަ ކުރިއަށް ގެންދާނީ. ދެން އެއީކީ  މާ ބޮޑު ކުށެއް އަޅުގަނޑު ކޮށްގެނެއް ނޫން. އެހެންނަމަވެސް މަޖިލީހުގެ މަސައްކަތެއްގައި އުޅެން ހަދައިގެން އެހެން ދިމާވީ. އާދެ، އަޅުގަނޑު ދަންނަވާލަން ބޭނުންވީ މިހާރު އެނގިވަޑައިގަންނަވާނެ މި ގަސްގަހާގެހި ކަރަންޓީނުކުރުމާ ބެހޭ ބިލެއް ހުށަހެޅި އެ ބިލުގެ މަސައްކަތް އަޅުގަނޑުމެން ކުރިއަށް މި ގެންދަނީ. މިހާރު އެހެންވީމާ، މި ކޮމިޓީގެ ފަރާތުން ނިންމެވީ މަޖިލީހުގެ ފްލޯ އަށް މި ބިލު ހުށަހެޅި ބިލު ބަލައިގަނެ މި ބިލު މި ކޮޅަށް، މަޖިލީހުގެ އިޤުތިޞާދީ ކޮމިޓީ އަށް ފޮނުއްވުމަށް. އެހެންވީމާ، ކޮމިޓީގެ ގިނަ ބޭފުޅުންނަށް ނިންމެވީ، ތި ބޭފުޅުންނަށް އަޅުގަނޑުމެން ދައުވަތު ދީ، މީގައި ބިލާ ބެހޭ ގޮތުން ކޮމެންޓެއް އޮތިއްޔާ ތި ބޭފުޅުންގެ ކޮމެންޓާ އެއްޗެހި ހޯދާ، އޮޅުންފިލުވާލުމަށް. އެއީ އެންވަޔަރުމަންޓު ކަންތައްތަކަކީ ވަރަށް މުހިއްމު ކަންތައްތަކެއްގެ ގޮތުގައި އަޅުގަނޑުމެން ދެކެންޖެހޭ ކަމެއްގެ ގޮތުގައި މި އޮތީ. ހަމަގައިމުވެސް އަބަދުވެސް އޮންނަމުން ދިޔައީ. އަދި،މިހާރު އަދި އަމުދުން އެކަން އަޅުގަނޑުމެންނަށް އެވެއާރނަސް ބޮޑުވި އެކަން މި ދަނީ އަޅުގަނޑުމެން ކުރިއަށް ގެންދަމުން. އެހެންވީމާ، މި ކަމާ ބެހޭ ގޮތުން ގަސްގަހާގެއްސަކީ މިއާ ގުޅޭ ބައެއް ކަމަށްވާތީއާ އެކު ދެން ހަމަ މި ކޮމިޓީ އިން ނިންމީމަ އަޅުގަނޑުމެން ތި ބޭފުޅުންނަށް ދައުވަތު އެރުވީ. ވަޑައިގެންދެއްވީތީ އަދިވެސް އެއް ފަހަރު ކޮމިޓީގެ ނަމުގައި އަޅުގަނޑުމެން ޝުކުރުދަންނަވާލަން. ދެން އަޅުގަނޑުމެން ކޮމިޓީގެ މަސައްކަތް މިއަދު މި ކުރިއަށް ގެންދަނީ 4 ޢިއްޒަތްތެރި މެންބަރުންނާ އެކީގައި. މިއީ ކޯރަމް އަޅުގަނޑުމެންނަށް އޮންނަ ވަރު. އެހެންވީމާ، އެކަމަކު 11 ބޭފުޅުން ތިއްބަވާ. ދެން މިހާރު އެހެން ކޮމިޓީތަކުގައި ވެސް ބައެއް ބޭފުޅުން އެބަ ތިއްބެވި. އަދި މަޖިލީހުގެ ފްލޯގައި ވެސް އެބަ ތިއްބެވި ބައެއް ބޭފުޅުން. އެހެންވީމާ، އަޅުގަނޑުމެން މި މަސައްކަތް ފަށައިގަންނަ ވާހަކަ ދަންނަވާލަން. ދެން އަޅުގަނޑުމެންނަށް މިހާރު އަޅުގަނޑުމެންގެ ކޮމިޓީގައި ތިއްބެވި ބޭފުޅުން އެއްވެސް ސުވާލެއް ކުރައްވަން ބޭނުންފުޅިއްޔާ ފަހުން އެ ސުވާލެއް ކުރެއްވުމުގެ ފުރުޞަތު އަޅުގަނޑު އަރުވާނީ. އެހެންނަމަވެސް މިހާރު ތި ބޭފުޅުން އަޅުގަނޑުމެންނަށް ދެއްވަން އޮތް ލަފާފުޅެއް ދެއްވުމަށް އަޅުގަނޑު ފުރުޞަތުއަރުވާނީ ފުރަތަމަ މިނިސްޓްރީ އޮފް ފިޝަރީޒް އެންޑު އެގްރިކަލްޗަރ. އަދި އެއަށް ފަހު މިނިސްޓްރީ އޮފް ހައުސިން ޓްރާސްޕޯޓު އެންޑު އެންވަޔަރުމެންޓު. ދެން އަދި އެންވަޔަރަންމަންޓު ޕްރޮޓެކްޝަން އެޖެންސީ. މި ބޭބޭފުޅުންނަށް އަޅުގަނޑު ފުރުޞަތުއަރުވާނީ މިދެންނެވި ތަރުތީބުން. އެންމެ ފުރަތަމަ މިނިސްޓްރީ އޮފް ފިޝަރީޒް އެންޑު އެގްރިޗަރ އިން ވަޑައިގެން ތިއްބެވި ބޭފުޅުން ވާހަކަ ދައްކަވަން. ނަންފުޅާ އެއްކޮށް ވިދާޅުވެދެއްވާ. މައިކު ބޭނުންކުރައްވަމުން ވާހަކަފުޅު ދައްކަވާނީ.  އާދެ، ވަރަށް ބޮޑަށް ޝުކުރިއްޔާ. 
މިނިސްޓަރ އޮފް ސްޓޭޓް ފޯރ ފިޝަރީޒް އެންޑު އެގްރިކަލްޗަރ ޑރ. ޝާފިޔާ ވާހަކަދެއްކެވުން:
އަޅުގަނޑަކީ ފިޝަރީޒް އެންޑު އެގްރިކަލްޗަރގެ ސްޓޭޓް މިނިސްޓަރ ޝާފިޔާ އިނގޭތޯ. އަޅުގަނޑަށް ހީވަނީ މީ އަޅުގަނޑުމެންނާ ވަރަށް ބޮޑު ގުޅުމެން ހުރި ބިލެއް ހެން.  ދެން އަޅުގަނޑުމެން މި ބިލަށް މަޖިލީހަށް ހުށަހެޅުނުއިރުގައި އަޅުގަނޑުމެންނާ އެހާ ބޮޑަށް މަޝްވަރާކުރެވިފަ އެއް ނެތް އިނގޭތޯ. އެހެންވީމާ، އަޅުގަނޑުމެން ޤާނޫނެއްގެ ސިފައިގައި ގެންގުޅުނު ލިޔުމެއް ބިލަކަށް ވެގެން މި އޮތީ މަޖިލީހަށް ހުށަހެޅިފައި އިނގޭތޯ. ދެން އޭގައި އަޅުގަނޑުމެން އަނެންހެން ކުރީގައި ވަރަށް ކުރީގެ ވިސްނުންތަކެއްގައި ހަދާފައި އޮތް ގަވާއިދެއް ކަމަށްވުމާ އެކު، އަޅުގަނޑަށް ހީވަނީ ބިލަކަށް އަދި މީތި ފުރިހަމަ ނުވޭ ހެން. ދެން މިނިސްޓްރީ އިން އަޅުގަނޑުމެން ކުރިއަށް އެބަ ގެންދަން ވަރަށް ބައިވަރު މަސައްކަތްތަކެއ، ޕްލާންޓު ޕްރޮޓެކްޝަން ބިލެއް ހަދަން. މިހާރު ޕްލާންޓު ކަރަންޓީން އަސްލުގައި އިންނަނީ ޕްލާންޓް ޕްރޮޓެކްޝަންގެ ދަށުގަ. ހުރިހާ ޤައުމެއްގައި ވެސް ޕްލާންޓް ކަރަންޓީން ބިލު ހެދޭއިރު އިންނަނީ ޕްލާންޓް ޕްރޮޓެކްޝަން ބިލެއްގެ ދަށުގަ. ދެން އޭގެން ކަރަންޓީނަށް ވެސް އިންނާނެ އެލޮކޭޝަންސް ދެވިފަ. ދެން އޭގެން ހެދޭ ގަވާއިދެއް ކަރަންޓީނަށް ބޮޑަށް ރިފަރކުރާނީ. އެހެންވީމާ، އަޅުގަނޑުމެން މިހާރު އެ ބިލު ހަދާ، އިނގިރޭސި ބަހުން އަޅުގަނޑުމެން އެ ބިލު ތައްޔާރުކުރަނީ. އެ ބިލު ހަދާ މިހާރު އޮތީ ގާތްގަނޑަކަށް %95 ވަރު ނިމިފަ. ދެން މިއާ އެއްކޮށް ހަދަންޖެހޭ ރެގިއުލޭޝަންސްތައް ހެދުމާއި އެއާ އެއްކޮށް އަންނަންޖެހޭ ޕްރޮސީޖަރސްތައް ހެދުން އަޅުގަނޑުމެން މިހާރު މި ކުރިއަށް ގެންދަނީ. އެހެންވީމާ، އަޅުގަނޑު ހިތަށް އަރަނީ އަޅުގަނޑުމެން ތަންކޮޅެއް ފުރިހަމަކޮށް ހަދާ ބިލު، އިރާދަކުރެއްވިއްޔާ މިއަހަރު ޑިސެމްބަރަށް ހަދާ ނިމޭނޭ. ނިމޭއިރުގައި މީތި ރަނގަޅުކުރަން ވެސް އަޅުގަނޑުމެންނަށް ހަމަ އެހާ ވަގުތު ނަގާނޭ. އެހެންވީމާ، އަޅުގަނޑުމެންގެ ސައިޑުން ބޮޑަށް ބޭނުންވަނީ މި ބިލު އިހަށް މަޑުކޮށްލާފައި، ރަނގަޅު ބިލެއް ތައްޔާރުކުރެވެންދެން މަޑުކޮށްލަން.  ދެން މި ޤާނޫނަށް އަޅުގަނޑުމެންނަށް ބާރުލިބިފައި އިންނަނީ ޢާއްމު ޤާނޫނުގެ ދަށުން އިތުރަށް އެން އަހަރު ދެއްވާފައި އިނީމަ. އެހެންވީމާ، އަޅުގަނޑުމެން ފިޝަރީޒް އެންޑު އެގްރިކަލްޗަރ ސައިޑުން ނަގަން ބޭނުންވާ ސްޓޭންޑަކީ އެއީ، އިނގޭތޯ. 
ރިޔާސަތުން ވާހަކަދެއްކެވުން:

އާދެ، އަޅުގަނޑުމެންނަށް ވަރަށް ބޮޑަށް ސާފުވެއްޖެ. މި ކޮމިޓީގެ ޢިއްޒަތްތެރި މެންބަރުން ގޮތެއް ނިންމެވީމަ ދެން އަޅުގަނޑުމެން ވަކި ގޮތެއް ކިޔަން މިތާ އިންނަ މީހެއް ނޫން. ދެން އެ ބޭފުޅުންނަށް ފުރުޞަތުއަރުވަން އިންނަ މީހެއް އަޅުގަނޑަކީ. އަޅުގަނޑު ދަންނަވާލަން ބޭނުން މިހާރު އެކަމަކު މި ކޮމިޓީ އިން މި ބިލު ނިންމުމަށް ވަކި މުއްދަތެއް ވެސް ކަނޑައަޅާފައި ވެއްޖެ އިނގޭތޯ. މި ބިލުގެ މަސައްކަތް ނިންމާ މަޖިލީހުގެ ފްލޯއަށް ގެންދިއުމަށް މިހާރު ގަވާއިދުގައި މަޖިލީހުގެ ގަވާއިދުގައި އޮންނަ ގޮތުން މަޖިލީހުގެ ފްލޯ އިން ބަލައިގަނެ ނިމިފައި އޮންނަ ބިލެއް އަނބުރާ ޢިއްޒަތްތެރި ހުށަހެޅި މެންބަރަކަށް ވެސް ނުގެންދެވޭނެ މަޖިލީހުގެ ފްލޯ އިން ބަލައިގެންފިއްޔާ ދެއްތޯ. އުސޫލެއްގެ ގޮތުން ދެން އެކަމަކު ތި ފާޅުކުރެއްވި ޚިޔާލުތައް އަދި ތީ ފިޝަރީޒް މިނިސްޓްރީގެ ޚިޔާލުފުޅު ތި ވިދާޅުވީ. އަދި އެހެން ބޭފުޅުން ވެސް އެބަ ތިއްބެވި. އެންވަޔަރުމެންޓު ސެކްޝަންގެ ބޭފުޅުން ވެސް ތި ވިދާޅުވާ އެއްޗެއް އަޅުގަނޑުމެން ބަލައިލަން އެބަ ބޭނުންވޭ. ދެން މިނިސްޓްރީގެ ޚިޔާލުފުޅަކީ ތީކަން ދެން ރަނގަޅު. މިއާ އެކީގައި އަޅުގަނޑު ދަންނަވާލަން އޮތީ އަދި ޢިއްޒަތްތެރި މެންބަރުން ވެސް ވިދާޅުވާނެ އަދި ވާހަކަފުޅެއް އޮތިއްޔާ މީގައި މި ބިލު ހުށަހަޅުއްވާފައި މި އޮތީ ދެން ސަރުކާރު ހިމެނިވަޑައިގަންނަވާ ޕާޓީގެ ޢިއްޒަތްތެރި މެންބަރެއް. ދެން އަޅުގަނޑު އެ ބޭފުޅެއްގެ ނަން ކޮންމެހެން ނުދަންނަވާކަށެއް ނޫޅެން. މައްޗަންގޮޅި ދެކުނު ދާއިރާގެ ޢިއްޒަތްތެރި މެންބަރު މުޙައްމަދު ރަޝީދު. ދެން ސަރުކާރުގެ ތެރެއިން އެމް.ޑީ.ޕީގައި ހިމެނިވަޑައިގަންނަވާ މެންބަރު މި ބިލެއްގެ ސިފައިގައި ހުށަހަޅުއްވާ ދިޔައިރު، ދެން ވަރަށް ދެރަ ވާހަކަ އެއް، އަޅުގަނޑު ހަމަ ގައިމުވެސް ހިތާމަކުރަން ޖެހޭ ފަދަ ވާހަކަ އެއް ތި ވިދާޅުވީ ސަރުކާރުގެ އޮނިގަނޑުގެ ތެރެއިން ނޫން ގޮތަކަށް މިހާރު އެހެން ޕާޓީއަކުން މި ބިލު އައި ނަމަ ނުވަތަ އެހެން މެންބަރަކު އަމިއްލަ މެންބަރަކު ހުށަހެޅުއްވި ނަމަ ތީގެ ކޮންފްލިކްޓްސް އަޅުގަނޑަށް އަންޑަސްޓޭންޑު ވީސް ތަންކޮޅެއް ބޮޑަށް. އެކަމަކު މި ވަގުތު ދެން އެހެންނަމަވެސް ތި ވިދާޅުވި ޙަޤީޤަތް އަޅުގަނޑުމެން ސްޓޭޓް މިނިސްޓަރު ތި ހާމަކުރެއްވި ވާހަކަ އަށް ކޮންމެހެން ދެކޮޅުހަދާކަން އަދި އެއްޗެއް ދަންނަވާކަށެއް ނެތީމު. ހަމަ ގައިމުވެސް ތި ވިދާޅުވީ ތިކަން ތި ބޭފުޅުންގެ ތެރޭގައި މިނިސްޓަރުންގެ ފެންވަރުގައި އޮތް ގޮތްކަން އަޅުގަނޑު ޤަބޫލުކޮށްފީމު. އެހެންވީމާ، އަޅުގަނޑު ދެން އެހެން ބޭފުޅުންނާ ވެސް އިތުރު ސުވާލެއް އޮތިއްޔާ ދަންނަވާލާފައި، ދެން އަޅުގަނޑު ފުރުޞަތުއަރުވާނީ އެހެންވީމާ، މިނިސްޓްރީ އޮފް ހައުސިން ޓްރާންސްޕޯޓް އެންޑު އެންވަޔަރުމަންޓުގެ ފަރާތުން ކޮންމެވެސް އެއް ބޭފުޅަކު މުޙައްމަދު ޒާހިރު ކަންނޭނގެ ވާހަކަފުޅު ދައްކަވާނީ ނޫނީ ވިއްޔާ އެހެން ބޭފުޅުން ވެސް ކުރުކޮށް ވިދާޅުވެދެއްވުން އެދެން ޕޮއިންޓެއް ފާހަގަކުރައްވާފަ. ވަރަށް ބޮޑަށް ޝުކުރިއްޔާ. 
މިނިސްޓްރީ އޮފް ހައުސިން ޓްރާންސްޕޯޓް އެންޑު އެންވަޔަރުމަންޓުގެ ޑިރެކްޓަރ ޖެނެރަލް މުޙައްމަދު ޒާހިރު  ވާހަކަދެއްކެވުން:

އާދެ، އައްސަލާމް ޢަލައިކުމް. އަޅުގަނޑު މިއީ އެންވަޔަރުމަންޓު ޑިޕާޓްމަންޓު ހިންގުމާ ހަވާލުވެ ހުންނެވި އެންވަޔަރުމަންޓު މިނިސްޓްރީގެ ޑީ.ޖީ މުޙައްމަދު ޒާހިރު އިނގޭތޯ. އަޅުގަނޑު ވެސް މި ބިލު އައުމާ އެކީގައި އަޅުގަނޑުމެންގެ ޓެކްނިކަލް ހުރިހާ ބޭފުޅުންނާ އެކީގައި މަޝްވަރާކޮށްލިން. މަޝްވަރާކޮށްލި އިރު އަޅުގަނޑުމެންނަށް މީގައި ހުރި ބައެއް ކަންތައްތަކަކީ ވަރަށް ބޮޑަށް ކޮންފްލިކްޓު ހުރި ކަންތައްތައް. އެގޮތުން ބަލާއިރު ކުރިއަށް އޮތް މުސްތަޤުބަލުގައި އެންވަޔަރުމަންޓު ސެކްޓަރ އިން ބޭނުންވާ ބައެއް ކަހަލަ ބައިނަލްއަޤުވާމީ މުޢާހަދާތަކުގައި ސޮއިކުރުމަށް ހުޅުވެންޖެހޭ ކަހަލަ ބައެއް ވިންޑޯތައް މި ޤާނޫނަކަށް ވެއްޖިއްޔާ މީގެތެރޭގައި ހުޅުވިފައި ނުހުންނާނެކަން ފާހަގަކުރެވޭ. މިސާލަކަށް ދަންނަވާ ކަމަށް ވެއްޖިއްޔާ ސައިޓީސް ކޮންވެންޝަން ކަހަލަ މުހިއްމު ކޮންވެންޝަންތަކަކީ ގަސްގަހާގެއްސާއި، ދިރޭތަކެތި އެއް ޤައުމުން އަނެއް ޤައުމަށް ޓްރެފިކްކުރުމާ ބެހޭ ވަރަށް މުހިއްމު މުޢާހަދާ އެއް.  އެ މުޢާހަދާގެ ކަންތައްތައް ދުވަސްތަކެއް ވެއްޖެ މިހާރު ކުރެވި، އޭގެ އެންމެ ފަހުގެ މަރުޙަލާގެ މަސައްކަތްތަކުގެ ތެރޭގައި އެބަ އުޅެވޭ. އެހެންވާ އިރުގައި މީގައި ބައެއް ނިންމުންތައް މި ހުރީ ވަކި ހިސާބަކުން މިވެނި އެއްޗެއް އެތެރެކުރުމާއި މިވެނި ކަމެއް ކުރާނީ މިވެނި ހިސާބަކުންނޭ ކިޔާ ނިންމާލެވިފަ. އެހެން ކަމަށް ވެއްޖިއްޔާ އެއްކަލަ ކޮންވެންޝަނަށް ވަދެގެން އަންނަ އިރު އެ ކޮންވެންޝަންގެ ތެރެއިން ހުޅުވެންޖެހޭ ވިންޑޯޒް އެބަހުރި. އަދި މީގައި މިހުންނަ ފައިޓޯ ސެޓްފިކެޓް ދިން ކަމަށް ވިޔަސް، ސައިޓީސްގެ ސެކްރެޓޭރިއެޓު ބަލަހައްޓާ ފަރާތަކުން ދޫކުރާ ވަކި ސެޓްފިކެޓެއް އޮވެގެން ނޫނިއްޔާ އެއް ޤައުމުން އަނެއް ޤައުމަށް ނުގެންދެވޭނެ ބައެއް ކަހަލަ ގަސްގަހާގެއްސާ އަދި އެނުން ދިރޭ ތަކެތި އެބަ ހުރޭ. އެހެންވީމާ، މިހިރަކަހަލަ ބައިވަރު މައްސަލަތައް އަޅުގަނޑުމެންނަށް ވެސް މީގެތެރެއިން ފާހަގަކުރެވުނު. ދެން މިވަރުގެ ބިލަކަށް ބަލާއިރު ގަސްގަހާގެހި ކަރަންޓީނުކުރަން ބެލިއިރު މީގެތެރޭގައި ހުރި ބައެއް ކަހަލަ ކަންތައްތަކަކީ އަޅުގަނޑުމެންގެ ޓެކްނިކަލް ޤާބިލުކަން އަޅުގަނޑަކަށް ހިޔެއް ނުވޭ އަދި އެއް އަޅުގަނޑުމެންގެ ތެރޭގައި އޮތް ހެނެއް. މިސާލަކަށް ގަސްގަހާގެއްސާއި އޭގެ ބައިބައި ވެސް އެބަހުރި މީގައި ހިމަނުއްވާފަ. އެހެން ކަމަށް ވެއްޖިއްޔާ ދިވެހިރާއްޖޭގެ ދިވެހިބޭސް ވެރިކަމަށް ބޭނުންވާ ހުރިހާ އެއްޗެއް އަންނާނީ ބޭރުން އަންނަ ގަސްގަހުގެ އެތި އެތިކޮޅު. އެހެން ކަމަށް ވެއްޖިއްޔާ އެއިން އެތިކޮޅެއް ގެނެސް ކަސްޓަމަށް ނޫނިއްޔާ ރާއްޖެ އެތެރެވާ އިރު އެންމެ ފުރަތަމަ ބޯޑަރގައި ތިބޭނީ ކަސްޓަމް އޮފިސަރުން. އެ މީހުންނަށް އިނގޭބާއޭ ކިހާވަރެއްގެ ޤާބިލުކަމެއް ބާއޭ ހުރީ، މީ ކޮންކަހަލަ އެއްޗެއްކަން އައިޓެންޑިފައި ކުރުމުގައި. ނޫނީ ވިއްޔާ އެގްރިކަލްޗަރ މިނިސްޓްރީގައި އެބަހުރި ބާވައޭ އެވަރުގެ ޤާބިލުކަން. ނޫނީ އެންވަޔަރަމަންޓު މިނިސްޓްރީގައި އެބަހުރި ބާވައޭ އެވަރުގެ ޤާބިލުކަން. އެހެން ކަމަށް ވެއްޖިއްޔާ މި ބަންދުވެގެން ދަނީ ދިވެހި ބޭސްވެރިކަމޭ. މި ޓްރެޑިޝަން އުވެމުން ގޮސްގޮސް އޮއްވާ އަދި އިތުރަށް އޭތި ހީނަރުވެގެންދާށޭ މިކަހަލަ ކަންތައް މި އަންނަނީ. ދެން އަދި ބައެއް ހާލަތްތަކުގައި ގަސްގަހާގެހީގެ ވެލި އެއްޗެހި، ގަސްގަހާގެއްސާ އެއްކޮށް އައުމުގެ ބައި އެބަ އާދޭ. ވެއްޔަށް ބަލާއިރު މިހާރު ވަރަށް ފުޅާ ދާއިރާއެއްގައި ރާއްޖެ އިން ބޭރުން އިމާރާތްކުރަން ވެސް ވެލި މި ގެންނަނީ. އެހެންވީމާ، އެއީ ކޮން ފެންވަރެއްގެ ކޮން ވެއްޔެއް ކަމާއި މިހިރަ މިހިރަ އެއްޗެހި ވެސް މީގެތެރެއަށް ވަންނަންޖެހޭނެ. އިސްތިސްނާކުރެވޭނެ ބައެއް ހުންނަންޖެހޭތޯ ނުވަތަ ނޫންތޯ މީ ވެސް ބަލަންޖެހޭ އެއްޗެއް. ދެން ލަކުޑި އަށް ބަލާ ކަމަށް ވެއްޖިއްޔާ، އެކިއެކި އެއްޗެހި އުފުލުމަށްޓަކައި، ޕެކްކުރުމަށް ބޭނުންކޮށްފައި މި ހުންނަ ޕެލެޓުގެ ވާހަކަ ވެސް އެބަ އާދޭ. އެ އެއްޗެހި ޓްރީޓުކޮށްގެން ނޫނިއްޔާ އެތެރެނުކުރަން އެބަހުރި މީގައި ބަލާފައި. އެކަމަކު ދެން ޓްރީޓުކޮށްގެން އެ އެއްޗެހި ޕެލެޓް ކަހަލަ އެއްޗެހި ގެނެސްދާނެތޯ ގެންނަން އެ ކަމަށް މަސައްކަތްކުރާނީ ކޮންބައެއްތޯ. ނޫނީ އެ ގެނައުމަށްފަހުގައި ވިޔަފާރިވެރިންގެ މުދާ ސަލާމަތްކުރުމަށްފަހު އެ ޕެލެޓުތައް އެގްރިކަލްޗަރ މިނިސްޓްރީއާ ހަވާލުކޮށްލާފައި އެ މީހުންނަށް ދާން ވެސް ފަސޭހަވާނެ ކަންނޭނގެ ކުނި އުކާނުލާ. އެހެންވީމާ، ކޮންބައެއްގެ ޒިންމާއެއްގަތޯ، މިހިރަމިހިރަ ކަންތައްތައް ހުންނާނީ. ދެން ޕްލާންޓ\ު ކަރަންޓީން ނޫނީ ކަރަންޓީނު ސެންޓަރެކޭ ބުނާއިރުގައި އަދި އަޅުގަނޑުމެންނަށް މިފެންނަނީ ހަމަ 4 ފާރު ރާނާފައި، ދެ ފުރާޅު ހިޔާކޮށްލާފައި ހުރި ތަނެއް. އެ ވަރުގެ ތަނެއްގައި ކިހާވަރެއްގެ ފެސިލިޓީޒްތަކެއް ހުރެގެންތޯ މިވަރުގެ މަސައްކަތެއް ކުރެވޭނީ. މީ ވެސް އަޅުގަނޑުމެންގެ ސުވާލުތައް. ދެން ހަމަ އެއާއެކުގައި މީގައި އެބަހުރި މީތެއިލް ބްރޮމައިޑް ކަހަލަ އެއްޗެހި ބޭނުންކޮށްގެން ބައެއް ކަހަލަ ހާލަތްތަކުގައި ބޭނުން ކުރަންޖެހޭ ކަމަށް، ކަރަންޓީން ކުރެވޭ އިރުގަ. ދެން އެހެންނަމަވެސް އެއީ ދެން މިހާރު އަޅުގަނޑުމެންގެ އެއް ކޮންވެންޝަނެއްގެ ދަށުން ރާއްޖެ އެތެރެކުރުން ވެސް މާނާކޮށްފައި ހުރި އެއްޗެހި. އެހެންވީމާ، މިކަހަލަ ބައިވަރު ބައިވަރު ކޮންފްލިކްޓްސްތައް ހުރީމަ، އަޅުގަނޑަކަށް އެހާ ބޮަޑަށް މި އަދި ހިތްހަމަ އެއް ނުޖެހޭ މި އޮތް ގޮތަކަށް ކުރިއަށް ގެންދާކަން. މިއަށް ވުރެ ފުޅާކޮށް ޓެކްނިކަލް ބައެއްގެ ލަފަޔާ އެއްކޮށް މި މަސައްކަތްކުރެވިގެން އަޅުގަނޑަށް ދެންނެވޭނީ. ދެން މީގައި އަދިވެސް ހަމަ ދަންނަވާލަން އޮތް އަނެއް ވާހަކަ އަކީ މީގައި ބޯޑަރ ލައިނެއް އެބަ ކަނޑައަޅަންޖެހެއޭ. އަޅުގަނޑުމެން އަބަދުވެސް އެންވަޔަރަންމަންޓު މިނިސްޓްރީ އިން މި ވާހަކަދައްކަނީ ދިވެހި ރާއްޖޭގެ ތިމާވަށި ހިމާޔަތްކުރުމާއި ރައްކާތެރި ތިމާވެއްޓެއްގެ ވާހަކަ. ދެމެހެއްޓެނެވި ތަރައްޤީގެ ވާހަކަ. އެހެންނަމަވެސް ފިޝަރީޒާއި އެގްރިކަލްޗަރާ މިހިރީ އިންޑަސްޓްރީޒްތަކެއް. އިންޑަސްޓްރީޒްތަކުގައި ނޫނީ ވިޔަފާރި އުސޫލުން ކުރާ ކަންތަކުގައި ހިމާޔަތްކުރުމަށް ކުރެވޭނީ ކޮން މަސައްކަތެއްތޯ ކޮންޒަވޭޝަނަކަށް މާ ބޮޑު މަސައްކަތްތަކެއް ކުރެވޭ ކަމަކަށް ދުނިޔޭގެ އެއްވެސް ތަނެއްގައި ބަލައި ނުގަނޭ. ވިޔަފާރި އެއް. އެހެންވީމާ، ކޮންމެވެސް ބައެއް އެބަ ތިބޭ ވަކި ހިސާބެއްގައި ދުރުގައި ބަލަހައްޓައިގެން ވަކި ހިސާބަކަށް ކަންތައްތައް ދިޔައިމަ ތިކަން ހުއްޓާ، ތިކަން ނުކުރޭ. ތިކަން މިވެނި ފެންވަރެއްގައި ކުރޭ މިހެން ބުނަން. އެ ބަޔަކީ ޙަޤީޤަތުގައި އެންވަޔަރަންމަންޓޭ. އެހެން ކަމަށް ވެއްޖިވިއްޔާ އަދި އަޅުގަނޑަކަށެއް ޤަބޫލެއް ނުކުރެވޭ ގަސްގަހާގެހީގެ ކަންތަކޭ ބުނީމަ އެއީކީ ދަނޑުވެރިން ކަމަކަށް ވެސް. އެއީ މިހެން މި ދަންނަވަނީ ދަނޑިއެއްގައި އަދި ދެ ފަތް ފެޅިޔަކަސް އެއީ ދަނޑުވެރިކަން ކަމަކަށް ނުހިމެނޭ. އެހެންވީމާ، އެ އެއްޗެހީގެ ޤާނޫނުތައް ހަދާނީ ފިޝަރީޒްގެ ތެރެއިންތޯ ނޫނީ އެގްރިކަލްޗަރގެ ތެރެއިންތޯ، މީ ސުވާލު އުފެދިފައި ހުރި ކަންތައްތައް އަޅުގަނޑުމެންނަށް ވެސް. އެހެންވީމާ، މީ އަޅުގަނޑު އިންޖެނެރަލީ މީގައި ދައްކާލަން ހުރި ބައެއް ވާހަކަތައް. އަޅުގަނޑު ހަމަ ވަަރަށް ބޮޑަށް ރިކުއެސްޓުކުރަން. ތިމާވެށީގެ ޤާނޫނު ވެސް އޮތީ ވަރަށް ދުވަސްވެ އާ ޤާނޫނަކަށް ބޭނުންވެފަ. އެ މަސައްކަތްތައް ވެސް މިހާރު ކުރެވި ގާތްގަނޑަކަށް އޭގެ %85 ހާ މަސައްކަތް ހުރީ ނިމިފަ. ބޭރުގެ ކޮންސަލްޓަންޓުން ވަޑައިގެން. އެހެންވީމާ، އެ މަސައްކަތް ނިމިގެންދާއިރުގައި އަޅުގަނޑަށް ހީވަނީ އޭގެތެރޭގައި އަންނާނެހެން މިކަހަލަ ވަރަށް ގިނަ ޤާނޫނުތަކުން ތިމާވެށީގެ ޤާނޫނުގެ ތެރެއަށް އަންނަންޖެހޭނެ ބައިތަކެއް. ވަރަށް ގިނަ ދާއިރާތަކާއި ހަވާލުކުރެވިފައި ހުރި ބައިތަކެއް. އެއީ މީގެ ކުރީގައި އަޅުގަނޑުމެންނަށް ފާހަގަކުރެވެނީ މިއިން ކޮންމެ ވުޒާރާ އެއް ނޫނީ ކޮންމެ އޮފީހެއް ހުޅުވިގެން އަންނަ އިރުގައި ޖެހިގެން އަންނަ ދުވަހު މި އޮންނަނީ މެންޑޭޓެއް ފޮނުވާލެވިފަ. އެހެންނަމަވެސް އެ މެންޑޭޓުގައި ހުންނަ ކަންކަމަކީ ސަރުކާރުގެ އެހެން އޮފީސްތަކުން ކުރިއްސުރެ ކޮށްފައި ހުރި ކަންތައްތައް. އެ އެއްޗެހިތައް މި ހުންނަނީ އެ އޮފީސްތަކުން ނަގާ، މިކޮޅަށް ހަވާލުނުކޮށް މިނިސްޓްރީން އަލަށް އުފެދޭ މިނިސްޓްރީ އަށް މަސައްކަތްކުރަން ބުނެފަ. އެހެންވީމާ، ވާ ގޮތަކީ ހަމަ އެއްކަހަލަ މަސައްކަތްތަކެއް ހުރިހާ އޮފީހެއްގައި ކުރޭ. މިސާލަކަށް މިދެންނެވި ހެން ގަސްގަހާގެހީގެ މަސައްކަތް އެގްރިކަލްޗަރގެ ތެރޭގައި އެބަ ކުރައްވާ. އެކަމަކު، ގަސްގަހާގެހި ހިމާޔަތްކުރުމާއި އެ ދެމެހެއްޓުމާ ދިވެހިރާއްޖެ ފެހިކުރުމާއި ދުނިޔެ ހޫނުވުމުގެ މައްސަލަތަކަށް ވާހަކަދައްކާ ގަސްގަހާގެހި އިތުރުކުރުމަށް މިހިރަ ކަންކަން އެންވަޔަރމަންޓު މިނިސްޓްރީން ވެސް އެބަ ކުރައްވަންޖެހޭ. އެހެންވީމާ، މިއީ ކޮން ބައެއްގެ ތެރެއަށްތޯ މި އަންނަންވާނީ. މިހިރަ މިހިރަ ކަންކަމަކީ ރަނގަޅަށް ހަރުދަނާ އުސޫލެއްގެ މަތިން ނިމިފައި ހުރި ކަންކަމަށް ނުވާތީވެ މިކަހަ ބައިވަރު މައްސަލަތައް އެބަހުރި. ވަރަށް ބޮޑަށް ޝުކުރިއްޔާ ފުރުޞަތު ދެއްވީތީ.
ރިޔާސަތުން ވާހަކަދެއްކެވުން:

އާދެ، ދެން އަޅުގަނޑު ފުރުޞަތެއް އަރުވާނީ އެންވަޔަރމެންޓް ޕްރޮޓެކްޝަން އޭޖެންސީގެ ފަރާތްޕުޅުން ބޭފުޅަކަށް.

އެންވަޔަރމެންޓު ޕްރޮޓެކްޝަން އޭޖެންސީގެ ޑިރެކްޓަރ އިބްރާހީމް ނަޢީމު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު އިބްރާހީމް ނަޢީމު އިނގޭތޯ. ޕީ.އޭގެ ޑިރެކްޓަރު. ދެން އަޅުގަނޑުމެން އެންވަޔަރމެންޓަލް ޕްރޮޓެކްޝަން އޭޖެންސީ އަކީ މިނިސްޓްރީގެ ދަށުން ހިނގާ ތަނެއް. ދެން، މީގައި މައިގަނޑު ސިޔާސަތު ކަނޑައަޅައި މި ކަންކަމަށް ގޮތް ކިޔުއްވަން ތިއްބަވާނީ މިނިސްޓްރީގެ ބޭފުޅުން. ދެން އަޅުގަނޑު ވެސް ވަރަށް ބޮޑަށް އެބަސްވަން ޑރ.ޝާފިޔާ އެ ވިދާޅުވި ވާހަކަފުޅަށާއި އަދި ޒާހިރު ދެންމެ އެ ދެއްކެވި ވާހަކަފުޅަށް. މިއީ ވަރަށް ޓެކްނިކަލް މަސައްކަތެއް މި މަސައްކަތަކީ. އެހެންވީމާ، މި ބިލު ވަރަށް ބޮޑަށް ޓެކްނިކަލް ބޭފުޅުންނާ މަޝްވަރާކުރެވިގެން ކުރިއަށް ގެންދިޔައިމަ ބޮޑަށް ރަނގަޅުވާނެ ކަމަށް އަޅުގަނޑު ވެސް ދެކެނީ. ދެން އިތުރު މާ ގިނަ ވާހަކަތަކެއް މި ވަގުތު އަޅުގަނޑު ނެތް ދަންނަވާކަށް. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، މި ދެން ޕްރޮޓެކްޝަން އޭޖެންސީގެ ފަރާތްޕުޅުން މި އާމިނަތު ނިލީޝާ އެބައިންނެވިތޯ ވަޑައިގެން. އެއްޗެއް ވިދާޅުވާން ބޭނުންފުޅުތޯ؟ ލިސްޓުގައި އެންމެ ފުރަތަމައިނުން ތި ބޭފުޅާގެ ނަން އޮތީމަ ހަމަ ދަންނަވާލީ އިނގޭތޯ. ވަރަށް ބޮޑަށް ޝުކުރިއްޔާ އިނގޭތޯ. ދެން އަޅުގަނޑު ފުރުޞަތުއަރުވާނަން އަޅުގަނޑުމެންގެ ޢިއްޒަތްތެރި މެންބަރުންގެ އިތުރު ސުވާލެއް ކުރައްވަން ބޭނުންފުޅިއްޔާ. ދެން އިތުރު އެއްޗެއް ވިދާޅުވާނެ ބޭފުޅަކު އޮތިއްޔާ އެ ފުރުޞަތު ވެސް އަޅުގަނޑު އަރުވާނަން. ދެން ވަރަށް ރަނގަޅަށް އަންޑަސްޓޭންޑު ވެއްޖެ އަޅުގަނޑު ހަމަގައިމު ވެސް ކޮމިޓީގެ ބޭފުޅުންނާ ތި ބޭފުޅުން ތި ވިދާޅުވީ ވަރަށް ސާފު ސީދާ ބަހުން 3 ފަރާތުން ވެސް އެއީ މިދެންނެވީ ފިޝަރީޒް އެންޑު އެކްރިކަލްޗަރ މިނިސްޓްރީ އާއި އަދި ޚާއްޞަކޮށް މިނިސްޓްރީ އޮފް ހައުސިން ޓްރާންސްޕޯޓު އެންޑު އެވަޔަރމެންޓުގެ ފަރާތުން ވާހަކަފުޅު ދެއްކެވި އަދި އެޖެންސީގެ ފަރާތުން ވާހަކަފުޅު ދެއްކެވި ބޭފުޅުން ދެއްކެވި ވާހަކަތައް. އަޅުގަނޑު ފުރުޞަތުއަރުވާނަން މެންބަރުންނަށް ތި ބޭފުޅުން އިތުރު އެއްޗެއް ސާފުކުރައްވަން ބޭނުންފުޅިއްޔާ ސުވާލުކުރެއްވުމަށް.

ހިންނަވަރު ދާއިރާގެ މެންބަރު އިބްރާހީމް މުޙައްމަދު ޞާލިޙު ވާހަކަދެއްކެވުން:

އާދެ، ޝުކުރިއްޔާ އިނގޭތޯ. ދެން އަޅުގަނޑު އަނެއްހެން އިތުރަށް ސާފުކުރާކަށް އެއްޗެއް ނެތް. ވަރަށް ރަނގަޅަށް ސާފުވެއްޖެ އިނގޭތޯ. ސަރުކާރުގެ އޮފީސްތަކުން މި ބިލާ ދޭތެރޭ ދެކޭގޮތް. ދެން އަޅުގަނޑަށް ދަންނަވާލަންޖެހެނީ މި ބިލު މިހާރު މި އޮތް ގޮތަށް ކޮމިޓީން ކުރިއަށް ގެންދާކަށް އަޅުގަނޑަކަށް ނުފެނެއޭ އިނގޭތޯ. އެއީ ދެން އަޅުގަނޑުމެން އެތެރޭގައި އެކަން ނިންމާނީ. ދެން މީގައި އަޅުގަނޑަށް ހީވަނީ އަޅުގަނޑުމެނަށް ކުރެވޭނެ ކަމަކީ ޝާފިޔާ އެ ވިދާޅުވި ހެން އެ ތައްޔާރުކުރައްވާ ބިލާއި، ދެން އެންވަޔަރމެންޓް ޕްރޮޓެކްޝަން އޭޖެންސީ އާއި މިނިސްޓްރީގެ ފަރާތުން މި ބިލަށް އިތުރުކުރެވޭނެ ކަންތައްތަކެއް ހުރި ކަމަށް ވަންޏާ ގެނެސްފައި އަޅުގަނޑުމެން ބިލު ފުރިހަމަކުރުން. މިއޮތް ގޮތަކަށް އަޅުގަނޑަކަށް، ދެން އަޅުގަނޑުމެން އެ ބައި ނިންމާނީ. އެހެންވީމާ، އިތުރު ސުވާލެއް އަޅުގަނޑުގެ ދެން ނެތް އިނގޭތޯ މި ވަގުތު.

ރިޔާސަތުން ވާހަކަދެއްކެވުން:

ކިހިނެއް ދެން އިސްމާޢީލާ ތި 2 ބޭފުޅުން.

ކާށިދޫ ދާއިރާގެ މެންބަރު އިސްމާޢީލް ޢަބްދުލްޙަމީދު ވާހަކަދެއްކެވުން:

އަޅުގަނޑު ވެސް އިތުރު ސުވާލެއް ނެތް. ދެން އިބްރާހީމް މުޙައްމަދު ޞާލިޙު ދެއްކެވި ވާހަކަފުޅަށް ވަރަށް ބޮޑަށް ތާއީދުކުރެވޭ. ދެން ސަރުކާރުގެ މި ދާއިރާތަކުން ދެކޭ ގޮތް ވަރަށް ރަނގަޅަށް އަޅުގަނޑުމެނަށް އެނގިގެން ހިނގައްޖެ.

ގަމު ދާއިރާގެ މެންބަރު ޔޫސުފު ޢަބްދުލްޣަފޫރު ވާހަކަދެއްކެވުން:

އާދެ، އަޅުގަނޑު ދަންނަވާލަން އޮތީ ފިޝަރީޒް މިނިސްޓްރީން އެ ޕްލާންޓު ޕްރޮޓެކްޝަން ބިލެއް ތައްޔާރުކުރައްވާ ވާހަކަ ވިދާޅުވެއްޖެ. ދެން އެ ބިލު އަޅުގަނޑުމެންނާ ހަމައަށް ކިހާ ހިސާބެއްގައި ލިބޭވަރު ވެދާނެތޯ. ދެން އެ ބިލު އަންނައިރު މި ބިލު ކަވަރުކުރެވޭ ގޮތަކަށް ތި ބޭފުޅުން އެ ބިލު ފަރުމާކުރައްވައިފިއްޔާ އަޅުގަނޑުމެންނަށް މި ބިލު މަޑުކޮށްލާފައި އެ ހިސާބުން އެ މައްސަލަ ހައްލުކުރެވިދާނެ ކަމަށް އަޅުގަނޑަށް ފެންނާތީ، ކިހާ މުއްދަތެއްގެ ތެރޭގައި މި ބިލު މަޖިލީހާ ހަމަށް ފޮނުވޭވަރު ވެދާނެތޯ އަޅުގަނޑު ސާފުކޮށްލަން ބޭނުންވަނީ. 

މިނިސްޓަރ އޮފް ސްޓޭޓް ފޯރ ފިޝަރީޒް އެންޑު އެގްރިކަލްޗަރ ޑރ. ޝާފިޔާ ވާހަކަދެއްކެވުން:
އަޅުގަނޑުމެން މިހާރު އަޅުގަނޑު ކުރިން ދެންނެވި ފަދައިން ހަމަ %95 މީގެން ނިމިފައި މި އޮތީ އިނގޭތޯ ބިލުގެ މަސައްކަތް. ދެން ތަރުޖަމާކުރަން ނަގާނެ ދުވަސްކޮޅެއް. އަޅުގަނޑުމެންގެ ޓާގެޓަކީ އަޅުގަނޑުމެންގެ ޓާގެޓަކީ ޑިސެމްބަރަށް ނިންމާލުން އިނގޭތޯ. ދެން އެ ހިސާބަށް އަޅުގަނޑުމެނަށް ނިންމޭނެކަމުގެ ޔަޤީންކަން އަޅުގަނޑު މި ވަގުތު ދެވިދާނެ، އަޅުގަނޑަށް ދެވިދާނެ. އެހެންވީމާ، އެ ހިސާބަށް ލަސްކޮށްލެވޭނެތޯ މީގެ ސުވާލަކީ. ދެން އަނެއްހެން މި ބިލު މިހާރު ހުށަހެޅިފައި އޮތް ބިލު ރަނގަޅުކުރަންވެއްޖިއްޔާ މާ ގިނަ ވަގުތު އަޅުގަނޑަށް ހީވަނީ ނަގާނެ ހެން އިނގޭތޯ. މި ހުރިހާ ބައެއް އިންކޯޕަރޭޓުކޮށްގެން. ދެން އަޅުގަނޑުމެން މި ބިލު ހަދާއިރުގައި ވެސް މި ހަދަނީ ވަރަށް ބޮޑު ސްޓޭކްހޯލްޑަރސް ގްރޫޕަކާ އެއްކޮށް އިނގޭތޯ. އޭގެތެރޭގައި ހަމަ މި ހުރިހާ ބޭފުޅުން ރެޕްރެޒެންޓުކުރައްވާނެ ހުރިހާ އެންވަޔަރމެންޓު އޭޖެންސީ އާއި އެންވަޔަރމެންޓު މިނިސްޓްރީ އާއި އަދި ކަސްޓަމްސް، ޕޯޓްސް އޮތޯރިޓީ، މި ކަމާ ގުޅޭ ހުރިހާ ސްޓޭކްހޯލަޑަރސް ލައިގެން އަޅުގަނޑުމެން މަސައްކަތްކުރަނީ. އެހެންވީމާ، އަޅުގަނޑަށް ހީވަނީ މި ގޮތަށް މީތި ތައްޔާރުވެގެން އަންނަ އިރުގައި ދެން މި ސްޓޭކްހޯލްޑަރސްގެ މައްސަލަތައް ވަރަށް ކުޑަވާނެ ހެން މިހާރު މި ފެނިގެން ދިޔަ ގޮތަށް ކުޑަވާނެ. އެހެންވީމާ، އަޅުގަނޑަށް ޑިސެމްބަރާ ހިސާބަށް އަޅުގަނޑުމެންނަށް ވަގުތުކޮޅެއް ދެއްވަނިކޮށް މީތި ފުރިހަމަކުރެވޭނެ ކަމުގެ ޔަޤީންކަން އަޅުގަނޑު އަރުވަން. 

ރިޔާސަތުން ވާހަކަދެއްކެވުން:

އާދެ، ވަރަށް ބޮޑަށް ޝުކުރިއްޔާ. ދެން މި އަޅުގަނޑުމެން މި ކޮމިޓީގެ އަދި އެހެން މެންބަރުންނާ ވެސް އެކީގައި ބައްދަލުކުރުމެއް ބާއްވާފައި އިބްރާހީމް މުޙައްމަދު ޞާލިޙު ވިދާޅުވި ފަދައިން އަދި އަނެއް 2 ބޭފުޅުން ވެސް އެ ފާހަގަކުރެއްވި ފަދައިން ދެން އަޅުގަނޑުމެން މި ކޮމިޓީގެ މަސައްކަތް ކުރިއަށް ގެންދާނެ ގޮތެއް އަޅުގަނޑުމެން ކުރިއަށް ގެންދާނެ ގޮތެއް ނިންމާނަން މި ބިލާ ބެހޭ ގޮތުން ކޮމިޓީގެ ވިސްނުން ހުރި ގޮތް. ދެން އަޅުގަނޑުމެން ވަރަށް ބޮޑަށް ޝުކުރުދަންނަވަން ހުރިހާ ބޭފުޅުން ވެސް ވަޑައިގެންދެއްވީތީ. ދެން އިތުރު އެއްޗެއް މިނިސްޓްރީގެ ފަރާތުން ނުވަތަ 2 މިނިސްޓްރީގެ ފަރާތުންނާއި އަދި މި އޭޖެންސީގެ ފަރާތުން އެއްޗެއް ވިދާޅުވާން ނެތިއްޔާ ދެން އަޅުގަނޑު މިއަދު ވަޑައިގެންދެއްވީތީ ޝުކުރުދަންނަވަމުން، ދެން ވަޑައިގަތަސް އެންމެ ރަނގަޅޭ ދަންނަވާލަން އެހެންނޫންތޯ؟ ދެން އަޅުގަނޑުމެން ކޮމިޓީގެ މަސައްކަތް މަޖިލީހުން ގެންދާނެ ގޮތެއް އެ އަޅުގަނޑުމެން ނިންމާނަން މަޖިލީހުގެ ތެރެއިން. ދެން އަޅުގަނޑުމެނަށް ރަނގަޅަށް އަންޑަސްޓޭންޑު ވެއްޖެ ތި ވިދާޅުވި ވިދާޅުވުން ދެން ތީގައި. އެހެންވީމާ، އަދިވެސް އެއް ފަހަރު ރަމަޟާން މުބާރަކް. އަދިވެސް އެއް ފަހަރަކު ނޫން ރަމަޟާން މުބާރިކު ދަންނަވާލަމުން ވަޑައިގެންދެއްވީތީ ވަރަށް ބޮޑަށް ޝުކުރިއްޔާ. ވައްސަލާމްޢަލައިކުމް. ދެން މި ހިސާބުން ވަޑައިގެންނެވިޔަސް އެންމެ ރަނގަޅު. ކޮމެންޓުތައް ވެސް އެބަހުރި މިތަނަށް ލިބިފައި އަޅުގަނޑުމެންނަށް ފްލޯގައި މެންބަރުން ދައްކަވާފައި ހުރި ވާހަކަފުޅުތައް ވެސް. އަދި އިތުރު ކޮމެންޓުތަކެއް އަނެއްކާ ވެސް. އާދެ، ދެން ތި ބޭފުޅުން އަޅުގަނޑުމެން އެދެން ދެން ތި ވިދާޅުވާ ބިލު ނިންމަވާއިރު މި އެންވަޔަރމެންޓާ ވަރަށް ގުޅުންހުރި ކަމަކަށް ވާތީ ދެން ތި ފާހަގަކުރެއްވި ފަދައިން އަދިވެސް އެއަށްވުރެ ބޮޑަށް މިނިސްޓްރީއާ ވާހަކަދެކެވިގެން އެއް ގޮތަކަށް ދާން. އަޅުގަނޑަށް ހީވަނީ މިހާރު ގަވާއިދު، މަޖިލީހުގެ ގަވާއިދު އޮންނަ ގޮތުން އަޅުގަނޑުމެން މަސައްކަތްކުރުމުގައި ކޮމިޓީތަކަށް ލާޒިމުކުރޭ، އެ ކަމާ ބެހޭ ސަރުކާރުގެ މިނިސްޓްރީތަކާއި އަދި އަމިއްލަ ފަރާތްތަކުގެ ދައުރު ވެސް މީގެތެރޭގައި ހިމަނައިގެން މި ކޮމިޓީ ނިންމައިފީ ވިއްޔާ އަޅުގަނޑުމެން ޖެހޭ އަމިއްލަ ފަރާތްތަކަށް ވެސް ދަޢުވަތު ދީގެން އެ ބޭފުޅުންގެ ވާހަކަތައް ވެސް އަޑުއަހަން. ހުސްއެކަނި މަޖިލީހުގެ ފްލޯގައި ދައްކާ ވާހަކަ އެއް ނޫން އަޅުގަނޑުމެން އަޑުއަހަންޖެހެނީ. މިހުރިހާ އެއްޗެއް އަޑުއަހާފައި ދެން މި ކޮމިޓީ އަށް ފެންނަ ގޮތަކަށް ނިންމައިގެން އަޅުގަނޑުމެން ފްލޯއަށް ގެންދެވެނީ. ގެންދިޔައިމަ މި ބިލުގެ މަސައްކަތް މި ދެންނެވީ ޤާނޫނަކަށް ވުމުގެ މަސައްކަތް ހިނގައިގަންނާނީ. އެހެންވީމަ، ދެންމެއަކު ހާމަކުރެއްވި ފަދައިން ޑޮކްޓަރ ތި ވިދާޅުވި ފަދައިން މަސައްކަތްކުރެއްވުމުގައި އެ ބޭފުޅުންގެ އެއްބާރުލެއްވުން ލިބިގެން މާ ބޮޑަށް، މާ ބޮޑަކަށް ނޫން. ވެވުނު ވަރަކުން އިންކޯޕަރޭޓުކޮށްގެން ގެންދެވުން އެންމެ ރަނގަޅުވާނޭ. މި އަދި އެއަށްވުރެ އަވަސްވިޔަސް އަދި ލަސްވިޔަސް އެ ގޮތަށް ނޫން ގޮތަކަށް ކަމެއް ނިންމާލާއިރު އުނދަގުލެއް ބޮލުގައި އަޅަންޖެހިދާނޭ. އަދި އިންޓަނޭޝަނަލް ކޮންވެންޝަންތަކަށް އަޅުގަނޑުމެންނަށް ބަލައިލަންޖެހޭ ބެލުންތަކަށް އުނދަގުލެއް މިތަނުން ފާސްކުރާ ޤާނޫނެއްނެއްގައި ހުރެގެން ދިމާވާ މައްސަލަ އެއް ދިމާވީމަ އެއަށްވުރެ ނެގެޓިވް އިންޕެކްޓެއް އަޅުގަނޑުމެންގެ ޤައުމަށް ދިމާވާނީ. އެހެންވީމާ، އެހެން ނުވާނެ ގޮތަކަށް ބިލުތައް ހެދުން ރަނގަޅުވާނެ ކަމަށް އަޅުގަނޑަށް ވެސް ފެންނާތީ އެ ވާހަކަ ވެސް ދަންނަވާލީ އިނގޭތޯ. ވަރަށް ބޮޑަށް ޝުކުރިއްޔާ ވަޑައިގެންދެއްވީތީ. (ވަގުތުކޮޅަކަށްފަހު) ކޮބާ، ކިހިނެއް ސަލީމް، އިބޫ ނިންމާނީ އަޅުގަނޑުމެން ދެން ކޮމިޓީ އަށް މާދަމާ އަށް އަޅުގަނޑުމެން އެޖެންޑާކޮށްލާފައި ދަންނަވާލަން ވީ ނޫންތޯ މި ކޮމިޓީ އަށް މީތި ޕާކުކޮށްލަން ލަސްކޮށްލަން. އަޅުގަނޑަށް ހީވަނީ މިހާރު އެ ބޭފުޅުން އެ ވިދާޅުވި ގޮތުން ކަމަށް ވަންޏާ އެހާ ބޮޑު ޗޭންޖަސް ހުރި ކަމަށް ވަންޏާ މި ބިލު އަޅުގަނޑުމެން މިއީ އަސްލަކަށް ބަލައިގެން ކުރިއަށްގެންދެވޭނެ އެއްވެސް ގޮތެއް ނޯންނާނެ ހެން. އޭރުން ހަމަ މުޅިން އޮޅުންއަރާނީ. މީތި ޕާކުކުރަން ނިންމާނީ ދެއްތޯ؟ އެހެންވީމާ، މާދަމާ ކޮމިޓީ އެއް ބާއްވަމާ. ނޫނީ މިއަދު ނިންމާލާނީތޯ؟ މިއަންނަ އަހަރަށް ޕޯސްޕޯންކޮށްލަން ނިންމާނީތޯ. މިއަންނަ އަހަރަށް ދެއްތޯ. މިއަންނަ އަހަރަށް، އެ ބޭފުޅުން ވިދާޅުވީ ޑިސެމްބަރުގެ ނިޔަލަށޭ. ޑިސެމްބަރު އެ ނިމުނީ ނޫންތޯ، ދެން އެހާ އަވަހަށް އަޅުގަނޑުމެންނަށް މިއަންނަ އަހަރުގެ ފެބްރުއަރީގެ ފަހުން ނޫން ގޮތަކަށް ނުގެންދެވޭނެ ކަމަށް. އެ ގޮތަށް ހުށަހަޅުއްވަންވީނު ތިއިން ބޭފުޅަކު.

ހިންނަވަރު ދާއިރާގެ މެންބަރު އިބްރާހީމް މުޙައްމަދު ޞާލިޙު ވާހަކަދެއްކެވުން:
އަޅުގަނޑުމެން ދެންމެ މި ބައްދަލުކުރީ ސަރުކާރުގެ ކަމާ ބެހޭ ވުރާތަކާ، އޮފީސްތަކާ. އެ ބޭފުޅުންގެ ވިސްނުން އެ ހުރި ގޮތުން އަޅުގަނޑަކަށް ގަބޫލެއް ނުކުރެވޭ މި ބިލު މިހާރު މި އޮތް ގޮތަށް ކުރިއަށް ގެންދެވޭނެ ކަމަކަށް. ދެން ހަމަ އެއާއެކުގައި އެގްރިކަލްޗަރ މިނިސްޓްރީގެ ފަރާތުން މި ކަމާ ބެހޭ ފުރިހަމަ ބިލެއް އެބަ ތައްޔާރުކުރާ ކަމަށް އެބަ ވިދާޅުވޭ. ތައްޔާރުކޮށް ނިމި ޑިސެމްބަރުގައި މަޖިލީހާ ހިސާބަށް ފޮނުވޭނެ ކަމަށް އެ ވިދާޅުވަނީ. އެހެންކަމުން އަޅުގަނޑަށް، އަޅުގަނޑު މި ހުށަހަޅަނީ މި ބިލު އިހަށް ކޮމިޓީގައި ޕާކުކޮށްފައި، އެ ފުރިހަމަކުރި ބިލު  އައިމަ އެ ބިލައިގެން ކުރިއަށް ދާއިރުގައި މީގެތެރެއިން އަޅުގަނޑުމެންނަށް ލެވެންހުރި މާއްދާތަކެއް ނޫނިއްޔާ ކަންތައްތަކެއް އެއަށް ލައިގެން ފުރިހަމަ ޤާނޫނަކަށް ދިޔުން ބުއްދިވެރި ކަމަށް ވާތީ، މި ބިލު ޕާކުކުރަން އަޅުގަނޑަށް ފެންނަނީ. އެއީ މި އަންނަ އަހަރުގެ ފެބްރުއަރީގައި ދައުރު ފެއްޓޭ އިރު، 2011 ގައި ދައުރު ފެއްޓޭއިރުގައި އަޅުގަނޑު މި އުއްމީދުކުރަނީ އެ ބިލު އޮންނާނީ އަޅުގަނޑުމެންގެ ކޮމިޓީއާ ހިސާބުގައި ހެން. 2 ބިލު އެއްކޮށް ކުރިއަށް ގެންދަން އަޅުގަނޑަށް ފެންނާތީ އެ ގޮތަށް ހުށަހަޅަން. 

ގަމު ދާއިރާގެ މެންބަރު ޔޫސުފް ޢަބްދުލްޣަފޫރު ވާހަކަދެއްކެވުން:

އާދެ، އިބްރާހީމް މުޙައްމަދު ޞާލިޙުގެ އެ ހުށަހެޅުއްވުމަށް އަޅުގަނޑު ތާއީދުކުރަން. އެއީ މި ބިލުގެ މަސައްކަތް ދެންމެ އެ ބޭފުޅުން ވިދާޅުވިފަދައިން ކުރިއަށް ގެންދެވެން ނެތުމާ އެކު މީގައި އޮތް ހައްލަކީ މިއީ ކަމަށް ފެންނާތީ އެ ގޮތަށް އަޅުގަނޑު ވެސް ތާއީދުކުރަން. 

ރިޔާސަތުން ވާހަކަދެއްކެވުން:

އިތުރު ޚިޔާލު ތަފާތުވުމެއް އެބަ އުޅުއްވާތޯ. އިސްމާޢީލް ޢަބްދުލްޙަމީދާ، މަނިކުފާނު ކިހިނެއްތޯ ފުނަދޫ ދާއިރާގެ ޢިއްޒަތްތެރި މެންބަރު ވިދާޅުވާނެ އެއްވެސް އެއްޗެއް. 

ފުނަދޫ ދާއިރާގެ މެންބަރު ޢަލީ ސަލީމް ވާހަކަދެއްކެވުން:

އަޅުގަނޑުގެ ވެސް ތާއީދު ހަމަ އެކަމަށް އޮތީމަ މަޑުކޮށްލައިގެން މީނީ އިނގޭތޯ. 

ރިޔާސަތުން ވާހަކަދެއްކެވުން:

އާދެ، އެހެންވީމަ، އަޅުގަނޑު ނިންމާލާނަން މިއަންނަ އަހަރުގެ ފެބުރުއަރީ ގެ އާ މަޖިލިސް ފެށުމާ ހަމައަށް މި ބިލުގެ މަސައްކަތް. އާދެ ފެބުރުއަރީ 28 ތަ އިންނަނީ. މާޗު 1 އަށް ކަމަށް ބަލަމާ ހިނގާ. މާޗު އެކަކާ ހަމައަށް ލަސްކޮށްލުމަށް މި ގަސްގަހާގެހި ކަރަންޓީންކުރުމުގެ ބިލުގެ ނިންމާ ތާރީޚަކީ އިނގޭތޯ. ސުން ގަޑި އަކީ. އެދެން މިހާރު މިނިސްޓްރީން ވަޑައިގެންނެވި ބޭފުޅުންނާއި އެންވަޔަރމެންޓު މިނިސްޓްރީގެ ބޭފުޅުންނާއި ޕްރޮޓެކްޝަން އޭޖެންސީގެ ބޭފުޅުން ދެއްކެވި ވާހަކައިން އަޅުގަނޑުމެންނަށް އެނގިއްޖެ އެ ބޭފުޅުން ވަރަށް ބުރަ މަސައްކަތްތަކެއް ކުރައްވަމުން ގެންދަވާކަން. މިއަށް އިޞްލާޙުތަކެއް ވަރަށް ބޮޑެތި އެބަހުރިކަން. އެހެންވީމާ، އެ ބޭފުޅުންގެ އެހާ ބޮޑު ހިތްހަމަނުޖެހުން މި ކަމުގައި މި ބިލު އޮތްގޮތާ މެދު އޮތުމުން މި ކުރިއަށް ނުގެންދަން ކޮމިޓީގެ މެންބަރުންނަށް ފެނިވަޑައިގަންނަވާތީ އެ ގޮތަށް އަޅުގަނޑުމެން ނިންމީ ކަމަށް ދަންނަވާލަމުން އަޅުގަނޑު މިއަދުގެ ބައްދަލުވުން ނިންމާލާނަން. ދެން، އިޤުތިޞާދީ ކޮމިޓީގެ ބައްދަލުވުމެއް އޮންނާނީ އެ ވާހަކައޭ، މި ބިލުގެ މަސައްކަތް ފެށުމަށް. އާދެ، މި ބިލުގެ މަސައްކަތް ފެށުމަށް. އާދެ، ނިންމުމެއް ނޫން. އާދެ، ފަށައިގަތުމަށް. މަސައްކަތް ފަށައިގަތުމަށް. އެހެންވީމަ، ނިންމާނެ ސުންގަޑި އެއް އަޅުގަނޑުމެން ދަންނަވަންޖެހޭނީ. އެހެންވީމާ، މާރޗު 1 އިން އަޅުގަނޑުމެން މަސައްކަތް ފަށާނީ. އެހެންވީމާ، ނިންމާ ސުންގަޑިއަކަށް ވާނީ ކޮން ދުވަހެއްތޯ. ދެން މާރޗު މަހުގައި ކަނޑައަޅާ ގޮތަށް. އެކަމަކު، މިހާރު އޮންނަ ގޮތުން ސުންގަޑި އަޅުގަނޑުމެން ދަންނަވަންޖެހޭ. މިހާރު އޮތް ސުންގަޑި ދަންނަވާފައި އޮތް ސުންގަޑި އިޞްލާޙުކުރަންޏާ މަސައްކަތް ނިންމާނެ ސުންގަޑިއަކީ ކޮބައިތޯ. މެއި މަހުގެ ނިޔަލަށް ދަންނަވަމާތޯ. އެންމެ ރަނގަޅުތޯ. މިއަންނަ އަހަރުގެ މެއިމަހުގެ ނިޔަލަށް. މެއި މަސް. އެހެންވީމާ، އޭޕްރީލް މަހުގެ ނިޔަލަށް. އޭޕްރީލް މަހުގެ ނިޔަލަށް ކަމަށް ތި ބޭފުޅުން އިޢުތިރާޟް ނުކުރައްވާ ކަމަށް ވާ ނަމަ އަޅުގަނޑު ނިންމާނަން އޭޕްރީލް މަހުގެ ނިޔަލަށް. މިއަންނަ އަހަރުގެ އޭޕްރީލް މަހުގެ ނިޔަލަށް މީގެ ސުންގަޑި ލަސްކުރީ ކަމަށް. އާދެ، ވަރަށް ބޮޑަށް ޝުކުރިއްޔާ. ދެން މާދަމާގެ ބައްދަލުވުމެއް އަޅުގަނޑުމެން ބާއްވާނީ. އާދެ، މިހާރު މި ބޭންކިން ބިލު މިހާރު ނިމިފައި މި އޮތީ އެއްކަލަ އެއިރު އަޅުގަނޑުމެން ނިންމި ގޮތަށް. ދެން އިތުރު ބޭފުޅުން ބައްލަވާލައްވަން ބޭނުންފުޅިއްޔާ ބޭނުންފުޅު ބޭފުޅަކަށް އަޅުގަނޑު މިއަދު މީތި ނިންމާލަދެއްވުން އެދެން ވަރަށް ބޮޑަށް ތި ބޭފުޅުން ބައްލަވާލައްވާފައި އަޅުގަނޑު ސޮއިކޮށްލަން މާދަމާ އެބަ ބޭނުންވޭ. އެހެންވީމާ، މި ބޭފުޅަކު ބޭނުންފުޅުވާ ކަމަށް ވަންޏާ ބައްލަވާލައްވާފައި ނިންމާލަދެއްވުން އެދެން. އަޅުގަނޑު ސޮއިކޮށްލުމަށްފަހު މި ކޮމިޓީ އިން ފޮނުވާލަން ބޭނުން މި ބޭންކިން ބިލު. މިހާރު ދެން އިތުރު މަސައްކަތެއް އިޤުތިޞާދީ ކޮމިޓީގައި މި ވަގުތަކު ނެތް. އެހެންވީމާ، އަޅުގަނޑުމެންގެ ސްލޮޓް ފްރީ. ދެން އަޅުގަނޑު ޖައްސާނީ މިހާރު މި ޓެކްސް ޓްރައިބިއުނަލްގެ ބިލު ދުވާލަކު ދެއިރަށް ވެސް އިނގޭތޯ. މަޢާފުކުރައްވާ. ޓުއަރިޒަމް ޤާނޫނު. ބިޒްނަސް ޕްރޮފިޓް ޓެކްސް ނެގުމުގެ ޤާނޫނު. އެހެންވީމާ، މިހާރު މިމަހުގެ ނިޔަލަށް އަޅުގަނޑުމެން އޭތި ފުރަތަމަ ނިންމާފައި އޮތީ. އެހެންވީމާ، އަޅުގަނޑު މިއަދު މިއީ 25 ދެއްތޯ. މިއަންނަ ހަފްތާ، މި މަހުގެ ނިޔަލަށް ކުރީގައި ވެސް އަޅުގަނޑުމެން ދަންނަވާފައި އޮތް ހެން އެ ބިލުގެ މަސައްކަތް ވެސް ނިންމާލުމަކީ އެދެވިގެންވާ ކަމެއް ކަމަށް ފެންނާތީ ދަންނަވާލީ. ދެން އެހެންވީމާ، ދެން ނުވެއްޖިއްޔާ ދެން އަނެއްކާވެސް ޖެހޭނީ ސުންގަޑި އަޅުގަނޑުމެން ލަސްކޮށްފައި އެހެން ގޮތަކަށް ދަންނަވާލަން. އެހެންވީމާ، ދެން މި ވަގުތު އިޤުތިޞާދީ ކޮމިޓީގައި އެހެން ބިލެއް ނެތުމާ އެކީގައި އިޤުތިޞާދީ ކޮމިޓީގެ މަސައްކަތުގެ ވަގުތުގައި ވެސް މި ދެ ސްލޮޓުގައި އަޅުގަނޑުމެން މަސައްކަތްކުރާނީ އެ ބިލު ކަމަށް ތި ބޭފުޅުން އިޢުތިރާޟް ނުކުރައްވަންޏާ ދަންނަވާލަމުން، އަޅުގަނޑު މިއަދުގެ ބައްދަލުވުން ނިންމާލާނީ މާދަމާ 10:45 ގައި އަޅުގަނޑުމެން ބައްދަލުވުން އޮންނާނެ ވާހަކަ. މުޅި މަޖިލީހުގެ ސަބް ކޮމިޓީގެ ބައްދަލުވުމަކަށް އެ ބަދަލުވެގެންދާނެ. ބަދަލުވެގެނެއް ނޫން. އެއީ މިއަދު މި ކޮމިޓީގެ އިތުރު މަސައްކަތެއް ނެތީމަ. އާދެ، އެހެންވީމާ، އަޅުގަނޑު ނިންމާލާނަން. ދެއްވި ހުރިހާ އެއްބާރުލެއްވުމަކަށް ތި ބޭފުޅުންނަށް ޝުކުރުދަންނަވަމުން، މިއަދުގެ ބައްދަލުވުން އަޅުގަނޑުމެން ނިންމަން. ނިމުނީ. ވައްސަލާމް ޢަލައިކުމް. 

